
 
 

 

BELENGO   IZARRA 

Danon gogotan dago 
Belengo Izarra; 
hau entzun ordukoxe, 
askok irriparra. 
Erregeen bizarra,  
ganbelu, abarra.  
Esan gura dauana 
ez da kontu zaharra. 
Izar honek sortzen dau 
jarraitu beharra. 

Izarra ikustea 
ez jaku ezina, 
beti dago 
geu zuhurrak bagina... 
Zerua urdina, 
eta ikus-mina; 
zain daukagu Belengo 
Ume atsegina. 
Erakutsi eiguzu, 
Maria Birjina. 

Galdu gordean gabilz 
itsas hasarrean, 
salbatzearren zerbait 
egin beharrean. 
Gatx da bakarrean, 
hobe alkarrean; 
norantz dan esan jaku 
Liburu Zaharrean; 
gidari ona emon  
deusku Izarrean. 

 
 
 

Zintzoa beti dabil 
bidez bide bila,  
asetu nahi ta ezin 
egarri isila. 
Nahiz zahar, nahiz mutila, 
ez badago hila, 
Izarraren atzetik 
urduri dabila; 
noiz ikusiko pozez 
Eguzki burpila. 

Antzinako ohitura  
da Erregeenetan  
erregalu gozoak  
hartuemonetan.  
Olgetan benetan,  
pozik zer ete dan; 
Hauxe opa deutsuet 
aurtengo honetan: 
bake ta osasuna 
famili danetan. 

Erregeen Izarrak  
nor ez dau alaitu?  
Eguzkiaren bila  
pozez jarri gaitu. 
Gauzak zuzen aitu, 
eta ez gogaitu; 
hartutako bidea  
daigula amaitu;  
Izarra lagun dala,  
ekin ta jarraitu! 
 

                   A.Martzel 
 

 

 

 

 

 

 


